
Antes de ler este encargo, 
toca ver a cuarta temporada 
d’Os Soprano, na que Mea-

dow, a filla do xefe da mafia de 
Nova Jersey, e súa nai, Carmela So-
prano, discuten sobre a pertinencia 
de que o Soprano fillo faga unha 
lectura gai para o instituto da no-
vela Billy Budd, de Herman Melville. 
A conversa remata coa expresión 
de Carmela, traducida aquí libre-
mente, “agora todo o enchen desa 
merda homosexual!”. O diálogo 
podería ser unha crítica á negati-
va de certos lectores de ver o obvio 
en determinadas obras literarias se 
non fora porque a seguinte lectu-

ra de Anthony é Morte en Venecia, o 
que parece dar a razón á súa nai...

A expresión deixa ver unha acti-
tude común de resistencia ao pro-
ceso de reformulación da historia da 
sexualidade que se iniciou hai xa un-
has décadas nas ciencias sociais. O 
premio Vicente Risco, dedicado a esta 
área do coñecemento, recaeu na edi-
ción de 2011 en Amigos e sodomitas. A 
configuración da homosexualidade na 
Idade Media, de Carlos Callón, e aca-
ba de ser editado por Sotelo Blanco. 
O libro é unha desas “merdas homo-
sexuais” que, desta volta, trata de re-
visar as relacións entre homes e entre 
mulleres a partir do corpus cancio-
neiril profano galego-portugués me-
dieval. Callón quere “rexistrar e expli-
car” por medio da análise literaria un 
período especialmente importante 
para a configuración do “axeitado” 
nas relacións afectivo-sexuais en Oc-
cidente. Entre os séculos XI e XIV a 
homofobia comeza a ser lexislada e 
as relacións entre persoas do mesmo 

sexo chegan a castigarse coa morte 
na fogueira (glups). Porén, a poesía 
da época rexistra, con maior ou me-
nor opacidade, máis variedade sexual 
ca un vídeo de Lady Gaga e con bas-
tante máis graza. Un dos acertos de 
Callón, a este respecto, é abrir cada 
capítulo cunha mostra literaria, que 
permite ao lector elaborar a súa pro-
pia interpretación, para despois ana-
lizar con detalle os versos, ademais 
de glosar as lecturas de estudosos 
anteriores, algúns deles algo teimo-
sos en ocultar o desviado. As canti-
gas ademais son un pracer de lectu-
ra, con esa cadencia case espontánea 
e ese vocabulario, que podería ben 
rescatarse para completar a xerga 
sexual do noso tempo (non é xeito-
so dicir “fazer munga do teu corpo”?). 
Non é por iso estraño que Callón de-
dique a maior atención ás cantigas 
de escarnio e maldizer, que denomi-
na “caixas negras do espectáculo tro-
badoresco”, verdadeiros tratados so-
ciolóxicos dos pecados da época. Non 

hai que esquecer que o humor adoi-
ta dicir máis dos corpos ca o amor, 
que recorda sempre o que non su-
cedeu. Mais, coma no mellor porno, 
Amigos e sodomitas remata en voda. 
Callón establece unha estrutura que 
vai desde a xenial “Mari’ Mateu, Mari’ 
Mateu, tan desejosa ch’es de cono 
com’eu!” para establecer un catálogo 
da variedade de relacións da época 
até a institucionalización do vínculo 
amoroso exemplificado na unión de 
Pedro Díaz e Muño Vandilaz. 

Por poñermos un par de pexas á 
obra, só consideracións de estilo, un 
chisco apegado ao académico (será 
teima gremial, por seguirmos medie-
valizando), e de contido. Malia adver-
tir da escaseza de mostras literarias 
sobre lesbianismo, Callón a penas 
dedica doce páxinas ás relacións en-
tre mulleres, case invisibles na época 
(e na actualidade). Será que cómpre 
seguir deitando luz, como conclúe o 
autor, sobre o que fica nas marxes.
// Marta Pérez Pereiro

A 
novísima dereita e nós (2.0 
Editora ) é un libro escrito 
baixo o impacto emocional 
da derrota do bipartito nas 

eleccións do 1 de Marzo de 2009. O 
seu autor, Manuel Barreiro, era, no 
tempo, asesor principal de Quinta-
na e, por tanto, tivo oportunidade 
de verificar, dende a sala de máqui-
nas, como operou aquel goberno de 
presunta coalición. Se un tivese que 
simplificar a admonición que desti-
la podería escoller este lema “Todo 
pode ir a peor”: para os que compar-
ten unha visión progresista e gale-
guista da sociedade galega, entén-
dese. Non sen certo estupor Manuel 
Barreiro procede nas súas páxinas a 
unha disección en vivo da emerxen-
cia desa novísima dereita galega de 
Feijóo que de repente apareceu pola 
banda dereita en franca ruptura co 
fraguismo e dentro da ortodoxia da 
visión madrileña do mundo. 

Creo que cabe insistir nese ton de 
incredulidade. Á fin e ao cabo Feijóo 
non só foi procedendo a desmontar 
o breve legado do bipartito senón, 
máis importante aínda, todos os 
consensos xerados nas últimas dé-
cadas de autonomía. O de Feijóo, un 

profesional do poder, aparentemen-
te sen grande visión en profundidade 
de case nada, é unha impugnación 
á totalidade do sentido do período 
democrático en Galicia, en total sin-
tonía coas melopeas aznarianas, az-
naristas ou aznarosas. Barreiro trans-
mite, afectado, a aparente facilidade 
co que a sociedade galega en xeral e 
as clases medias urbanas en particu-
lar fixeron súa a nova mensaxe cen-
tralista e fortemente conservadora. 
É natural, porque iso deita grandes 
incógnitas para o futuro de Galicia e, 
dende logo, para o do galeguismo. A 
“valencianización” –novos ricos hor-
teras decidindo o rumbo do país– 
peta na porta.

Porén, máis alá desa percepción 
sensible dos ladrillos cos que está 
sendo construído o novo edificio da 
dereita, hai tamén un desexo e unha 
indicación proactiva do camiño por 
percorrer. Se existe algunha posibili-
dade de que PSdeG e BNG compitan 
no 2013 polo goberno do país terían 
que revisar non só as súas estra-
texias, senón a súa mesma actitude. 
Se non se xera unha cultura de coali-
ción, un diálogo posible entre PSdeG 
e BNG dun lado e entre estes e a ci-
dadanía, doutro, non hai ren que fa-
cer: esa é a mensaxe acaso principal 
d’A novísima dereita e nós. No fondo, 
trátase de suxerir que hai que apren-
der a lección para evitar repetir os 
erros que conduciron ao fenomenal 
fracaso de 2009. Hai tal vez menos 
indicacións acerca de como abordar 
a batalla das ideas que, polo menos 

en superficie, parece estar gañando, 
axudado pola prensa local, esa nova 
dereita. 

É unha mensaxe importante. 
Cando o PP recuperou o poder nas 
filas do PSdeG e do BNG o descon-
certo foi total, absoluto, aínda que, 
en grande medida, foi unha derrota 
que se infrinxiron a si mesmos. Me-
dio PSdeG conspiraba contra o outro 
medio, e o mesmo sucedía no BNG. 
Os dous partidos fixéronse durante 
toda a lexislatura unha guerra xor-
da, constante que tivo o seu cénit 
na disputa eólica. Todos contem-
plamos, estupefactos, un sectaris-
mo infantil, ao que estamos dema-
siado acostumados. Sobre ese fon-
do de descrédito operou a campaña 
acerca dos luxos asiáticos de Touri-
ño e as acusacións de imposición 
lingüística dos nacionalistas.

Hai que lembralo porque a me-
moria é fraca e podería levar a 
suxerir a idea de que estaba escrito 
nas estrelas que o PP tiña que vol-
ver gobernar. Non é así. A respon-
sabilidade da derrota foi do gober-
no e dos dous partidos que o sus-
tentaron. E o problema é que non 
sabemos se aprenderon da expe-
riencia. En realidade, a desorienta-
ción parece o estado natural do PS-
deG e do BNG. E tal vez do propio 
país. Dentro diso, hai que entender 
que a esfera da comunicación non 
axuda. Boa parte d’A novísima derei-
ta está consagrada ao poder da co-
municación, algo natural se se con-
sidera a hexemonía absoluta que a 

dereita ten neste plano e a rendi-
ción do bipartito ante ela, sen cau-
tela ningunha.

“Sen prensa non hai nación”, 
deixou escrito Renán. Dende logo, o 
grande fracaso da Galicia progresis-
ta e galeguista é a súa incapacidade 
en xerar medios a través dos que ir 
formulando as propias hipóteses de 
modernización do país. Aínda que 
non sei se fracasa quen nin tan se-
quera o intenta ou directamente o 

atranca –diso algo sei– para, de fei-
to, tomar como único interlocutor á 
man que ha de executalo. Pero San-
tiago Rey non paga traidores. Manuel 
Barreiro insiste, con razón, en como a 
actual oposición –e, dende logo o go-
berno– pensa, antes de tomar unha 
posición, no que dirá La Voz de Gali-
cia. É un índice máis do atraso men-
tal do país, que veremos o tempo 
que nos leva superar, se é que o su-
peramos. // Antón Baamonde

